
— 63 —

Passeggiata in çittae
(Da O Canocciale de Savon-na pe-o 1843)


Maledetta l’öa e o momento
Che me son trovôu in sciâ classa!
Portôu via m’avesse o vento....
A perrucca e fin a gassa. —

Non sêi ninte? oh, comme o sêi,
Mi son certo che cianziêi.
Poveo mi! me l’han piggiôu....
Forse in töre l’han cacciôu....

Miae un pittin che crudeltae!
Per avêilo infïôu un pö drento
Do palazzo de Çittae,
Sequestrâme o me istrumento,
E buttâmelo in prexion!

Ah traggetta mascarson!
Perchè ti hae averto o barcon?

Per fortun-na, amixi cäi,
Che un-na lente, in to tïâ,
Ne-a man drita a m’è restâ!
E con questa m’inzegniö
A rivedde un pö a Çittae.

Mi no so se ghe veddiö;
Ma se mai non v’arragae,
Perchè a colpa a non è a mae. —
Oh se avesse o Canocciale!

Ecco o fosso. — Tale e quale. —
Ma un-na votta che ghe sâ
Quello bello casamento,
E o teatro, se o se fâ....
Zitto... andemmo.... che fa vento. —

Questa chi l'è Fossavoëa?
A no pâ miga ciù quella! —
Oh miae comme l'è bella
Astregâ de sta mannaea!
A vâ ciù un miggià de lie!

